
36 PELAJAR SBM UUM TIMBA PENGALAMAN GLOBAL MELALUI ASEAN BUSINESS HACKATHON gPBL 2026

UUM ONLINE: Bandung, Indonesia - Seramai 36 pelajar Pusat Pengajian Pengurusan Perniagaan (SBM), Universiti Utara Malaysia (UUM)
menyertai ASEAN Business Hackathon: Global Project-Based Learning (gPBL) 2026, sebuah Program Mobiliti Tidak Berkredit hasil
kolaborasi antara SBM UUM, School of Business and Management, Institut Teknologi Bandung (SBM ITB) dan Universitas Galuh (UniGal),
Indonesia.

Program bertemakan ‘Sustainable Business Idea’ itu bermula secara dalam talian pada Mei 2026 sebelum diteruskan secara bersemuka di
Indonesia dari 26 Julai hingga 2 Ogos 2026.

Peserta turut didedahkan kepada pendekatan seperti Design Thinking, Empathy Map, Value Proposition Canvas (VPC), Business Model,
Ten Types of Innovation dan Duncker Diagram bagi membantu mereka membangunkan solusi secara sistematik.

Kemuncak program menyaksikan peserta menjalani pengalaman selama tiga hari dua malam di Desa Medanglayang, Kabupaten Ciamis,
Jawa Barat di mana mereka berinteraksi secara langsung dengan penduduk bagi mengumpul data, mengenal pasti permasalahan dan
memahami keperluan komuniti, sebelum membangunkan solusi projek bersama kumpulan masing-masing.

Program itu turut mendapat sokongan pemerintah daerah dengan kehadiran Bupati Ciamis, Bapak Dr. H. Herdiat Sunarya.

Majlis makan malam turut diadakan di Puncak Jamaki, Desa Medanglayang yang mengeratkan hubungan antara peserta, universiti dan
komuniti.

Pengarah Program, Athityaan Loganathan berkata, pengalaman tersebut memberi peluang kepada pelajar memahami permasalahan
sebenar komuniti, bekerjasama dengan rakan daripada latar belakang berbeza serta meningkatkan kemahiran komunikasi rentas budaya.

Selepas kutipan data, peserta kembali ke Bandung untuk memurnikan solusi sebelum membentangkan projek di SBM ITB. Tiga kumpulan
terbaik (Top 3) menerima hadiah pada maijlis penutup di SBM ITB.

Delegasi SBM UUM turut disertai empat pensyarah diketuai Timbalan Dekan Hal Ehwal Pelajar dan Alumni, Dr. Norzalila Jamaludin bersama
Dr. Annuar Aswan Mohd Noor, manakala Dr. Edora Ismail dan Ts. Dr. Khairul Hafeezad Abdullah melaksanakan program promosi SBM
sepanjang program di Indonesia.



Program ini memperkukuhkan komitmen SBM UUM terhadap mobiliti antarabangsa dan pembelajaran berimpak tinggi melalui pengalaman
rentas budaya serta penyelesaian masalah sebenar komuniti.

